
SOLIQ NAZORATI TIZIMI: IQTISODIY 
MOHIYATI, SHAKLLARI VA SAMARADORLIGINI 
OSHIRISH YO‘LLARI

Donaboyev Dostonbek Xusan o‘g‘li
Toshkent davlat iqtisodiyot universiteti mustaqil izlanuvchisi
E-mail: dostondonaboyev@mail.ru 

Annotatsiya. Bozor iqtisodiyoti sharoitida davlat moliya tizimining barqaror faoliyat yuritishi, eng avvalo, samarali soliq 
siyosati hamda takomillashgan soliq nazorati tizimiga bevosita bog‘liqdir. Mazkur maqolada soliq nazorati tizimining 
iqtisodiy mohiyati, uning davlat moliya siyosatidagi o‘rni hamda zamonaviy sharoitdagi transformatsiya jarayonlari ilmiy-
nazariy jihatdan yoritilgan. Soliq nazorati iqtisodiy kategoriya sifatida davlatning fiskal manfaatlarini ta’minlash, budjet 
daromadlarining barqarorligini mustahkamlash hamda xo‘jalik yurituvchi subyektlar faoliyatining amaldagi qonunchilikka 
muvofiqligini kafolatlashga xizmat qiluvchi institutsional mexanizm sifatida talqin etiladi. Maqolada soliq nazoratining 
funksiyalari, tamoyillari va tarkibiy elementlari tizimli yondashuv asosida ochib berilib, uning moliyaviy nazorat tizimidagi 
o‘rni asoslab berilgan.

Kalit soʻzlar: soliq nazorati, moliya tizimi, tamoyillar, tarkibiy elementlar, transformatsiya, soliq ma’murchiligi.
Abstract. In a market economy, the stable functioning of the state financial system is primarily and directly linked to an 
effective tax policy and a well-developed tax control system. This article provides a scientific and theoretical analysis of 
the economic essence of tax control, its role in state financial policy, and the processes of its transformation in modern 
conditions. Tax control, as an economic category, is interpreted as an institutional mechanism that ensures the state’s 
fiscal interests, strengthens the stability of budget revenues, and guarantees the compliance of economic entities with 
current legislation. The article systematically reveals the functions, principles, and structural elements of tax control and 
substantiates its role within the financial oversight system.

Key words: tax control, financial system, principles, structural elements, transformation, tax administration.
Аннотация. В условиях рыночной экономики стабильное функционирование государственной финансовой 
системы в первую очередь напрямую связано с эффективной налоговой политикой и совершенствующейся 
системой налогового контроля. В данной статье с научно-теоретических позиций рассматриваются экономическая 
сущность налогового контроля, его роль в государственной финансовой политике, а также процессы его 
трансформации в современных условиях. Налоговый контроль как экономическая категория представлен в 
виде институционального механизма, обеспечивающего фискальные интересы государства, укрепляющего 
стабильность бюджетных доходов и гарантирующего соблюдение хозяйствующими субъектами действующего 
законодательства. В статье системно раскрываются функции, принципы и структурные элементы налогового 
контроля, а также обосновывается его место в системе финансового надзора.

Ключевые слова: налоговый контроль, финансовая система, принципы, структурные элементы, трансформация, 
налоговое администрирование.

K I R I S H 
Bugungi kunda O‘zbekistonda bozor iqtisodiyoti sharoitida davlat moliya tizimining barqaror faoliyat 

yuritishi samarali soliq siyosati hamda takomillashgan soliq nazorati tizimi bilan chambarchas bog‘liq ekanini 
kuzatish mumkin. Soliq nazorati davlatning fiskal manfaatlarini ta’minlash, budjet daromadlarining barqarorligini 
mustahkamlash hamda soliq qonunchiligiga rioya etilishini kafolatlashga qaratilgan muhim institutsional 
mexanizm hisoblanadi. Shu bois, soliq nazoratining iqtisodiy mohiyatini chuqur o‘rganish va uni zamonaviy 
talablarga mos ravishda transformatsiya qilish masalasi dolzarb ilmiy-amaliy ahamiyat kasb etmoqda.

Global iqtisodiyotning raqamlashtirilishi, xo‘jalik yurituvchi subyektlar faoliyatining murakkablashuvi, 
transmilliy moliyaviy oqimlarning kengayishi hamda yashirin iqtisodiyot ulushining mavjudligi soliq nazoratining 
an’anaviy usullarini qayta ko‘rib chiqishni talab etmoqda. Zamonaviy sharoitda soliq nazorati nafaqat 

tekshiruvlar orqali aniqlovchi mexanizm, balki profilaktik, tahliliy hamda risklarni boshqarishga asoslangan tizim 
sifatida shakllanmoqda. Bu esa soliq ma’murchiligida institutsional va texnologik transformatsiya jarayonlarini 
jadallashtirishni taqozo etadi.

O‘zbekiston Respublikasi Soliq kodeksida soliq nazorati soliq to‘g‘risidagi qonunchilik hujjatlariga rioya 
etilishi ustidan vakolatli soliq organlari tomonidan amalga oshiriladigan nazorat faoliyati sifatida belgilangan. 
Mazkur normalarga ko‘ra, soliq nazorati davlatning fiskal manfaatlarini ta’minlash, soliqlar va yig‘imlarning to‘g‘ri 
hisoblanishi hamda o‘z vaqtida budjetga undirilishini kafolatlashga qaratilgan huquqiy va tashkiliy choralar 
majmuini o‘z ichiga oladi.

Mamlakat iqtisodiy rivojlanish strategiyasida soliq siyosati va soliq ma’murchiligi alohida ustuvor yo‘nalish 
sifatida e’tirof etiladi. Chunki soliq tizimi davlat budjeti daromadlarining asosiy manbai bo‘lib, ijtimoiy-iqtisodiy 
dasturlarni moliyalashtirish, investitsion muhitni yaxshilash hamda makroiqtisodiy barqarorlikni ta’minlashda 
muhim rol o‘ynaydi. Ushbu jarayonda soliq nazorati mexanizmlarini takomillashtirish rivojlanish strategiyasining 
muhim tarkibiy qismi hisoblanadi.

Soliq nazoratining mohiyati shundan iboratki, u soliq qonunchiligiga rioya etilishini ta’minlash, soliq 
majburiyatlarining to‘liq va o‘z vaqtida bajarilishini monitoring qilish hamda yashirin iqtisodiyot ulushini 
qisqartirishga qaratilgan tashkiliy-huquqiy va institutsional choralar majmuasini ifodalaydi. Rivojlanish 
strategiyasi doirasida soliq nazoratini modernizatsiya qilish quyidagi asosiy yo‘nalishlarda amalga oshirilmoqda.

M A V Z U G A  O I D  A D A B I Y O T L A R  S H A R H I
Umuman olganda, iqtisodiyotda soliq nazorati bilan bog‘liq xorijiy tajribalar yuzasidan ilmiy tadqiqotlar olib 

borgan ko‘plab xorijiy iqtisodchi olimlarni keltirish mumkin. Jumladan, A. Smit, U. Petti, D. Rikardo, A. Atkinson, 
A. Laffer, M. Fridman, J. Keyns kabi olimlarning asarlarida soliq nazoratiga oid nazariy yondashuvlar muhim 
o‘rin egallaydi. Shuningdek, Mustaqil Davlatlar Hamdo‘stligi mamlakatlari iqtisodchilaridan A. A. Pugachyov,  
I. V. Kartovenko, D. M. Dranenko, N. Milayakov, T. G. Mojerina, A. Nardina, M. N. Kreynina, T. Ostrovenko va 
boshqalar ushbu yo‘nalishda ilmiy tadqiqotlar olib borgan.

Mamlakatimizda soliq yuki va uni optimallashtirish masalalariga oid tadqiqotlar bo‘yicha mahalliy 
iqtisodchi olimlardan S. Xudoyqulov, T. Malikof, S. Adizov, O. Abduraxmonov, M. Almardonov, Sh. Sh. To‘raev,  
B. F. Azimov, O. Iminov, Sh. Jalilov, Q. To‘xsanov, J. Urmonov, F. Isaev va boshqa olimlarning ilmiy ishlari 
alohida ahamiyatga ega.

T A D Q I Q O T  M E T O D O L O G I YA S I
O‘zbekiston Respublikasida soliq nazorati tizimining iqtisodiy mohiyati hamda uning zamonaviy 

transformatsiya jarayonlari zamonaviy iqtisodiy tahlilning eng dolzarb yo‘nalishlaridan biri hisoblanadi. Mazkur 
jarayon ko‘p omilli, tizimli va iqtisodiy-huquqiy jihatdan murakkab mexanizmni o‘z ichiga oladi. Soliq nazorati 
milliy iqtisodiyotda strategik ahamiyat kasb etadi, chunki uning samarali tashkil etilishi va takomillashgan 
mexanizmlari soliq majburiyatlarining to‘liq hamda o‘z vaqtida bajarilishini ta’minlaydi, davlat budjeti barqarorligini 
mustahkamlaydi, investitsion muhitning jozibadorligini oshiradi hamda korxonalar faoliyatining shaffofligi va 
rentabelligiga ijobiy ta’sir ko‘rsatadi. Shu bois soliq nazoratidagi muammolarning amaldagi holatini tahlil qilish 
metodologiyasini ishlab chiqish ilmiy asoslangan yondashuvni talab etadi.

Mazkur tadqiqot doirasida ilmiy adabiyotlar tizimli ravishda tahlil qilindi, soliq nazoratiga oid tadqiqotchilar va 
mutaxassislarning ilmiy-nazariy qarashlari umumlashtirish va guruhlashtirish metodlari asosida qayta ishlanildi. 
Rasmiy va amaliy materiallarga tayangan holda tahlil va sintez usullari qo‘llanilib, ilmiy xulosalar shakllantirildi. 
Shuningdek, mantiqiy, taqqoslama, abstrakt-mantiqiy fikrlash hamda statistik usullardan foydalanish orqali 
kompleks tahlillar amalga oshirilib, ilmiy-amaliy takliflar ishlab chiqildi.

T A H L I L  V A  N A T I J A L A R
O‘zbekiston Respublikasi Soliq kodeksiga muvofiq, soliq nazorati soliq to‘g‘risidagi qonunchilik hujjatlariga 

rioya etilishi ustidan vakolatli davlat organlari tomonidan amalga oshiriladigan nazorat faoliyatini anglatadi. 
Mazkur kodeksda belgilangan normalarga ko‘ra, soliq organlari soliq nazoratini ikki asosiy shaklda amalga 
oshiradi: soliq tekshiruvlari va soliq monitoringi orqali. Soliq tekshiruvlari soliq to‘lovchilarning moliyaviy-xo‘jalik 
faoliyatini, buxgalteriya hisobi hujjatlarini hamda soliq hisobotlarini o‘rganish asosida soliqlar va yig‘imlarning 
to‘g‘ri hisoblab chiqilganligi hamda o‘z vaqtida to‘langanligini aniqlashga qaratilgan nazorat shaklidir. Soliq 
tekshiruvlari kameral, sayyor yoki qonunchilikda nazarda tutilgan boshqa shakllarda o‘tkazilishi mumkin bo‘lib, 
ular belgilangan tartib va muddatlarda amalga oshiriladi.

Soliq monitoringi esa soliq to‘lovchining faoliyatini axborot-kommunikatsiya texnologiyalari orqali doimiy 
ravishda kuzatib borish, taqdim etilgan hisobotlar va elektron ma’lumotlar bazalari asosida tahlil qilish hamda 

soliq xavflarini barvaqt aniqlashga qaratilgan nazorat shaklidir. Monitoring jarayonida soliq organlari va soliq 
to‘lovchi o‘rtasida axborot almashinuvi yo‘lga qo‘yilib, soliq majburiyatlarining to‘g‘ri bajarilishi ustidan tizimli 
nazorat ta’minlanadi. Soliq tekshiruvlari soliq nazoratining klassik va eng keng qo‘llaniladigan shakli hisoblanadi. 
Ushbu jarayonda soliq organlari soliq to‘lovchining moliyaviy va xo‘jalik faoliyatini, buxgalteriya hisobini hamda 
soliq hisobotlarini hujjatlar asosida tahlil qiladi.

Soliq tizimining samarali ishlashi nafaqat davlat moliyaviy barqarorligini ta’minlaydi, balki korxonalar 
faoliyatini shaffoflashtirish, raqobat muhitini yaxshilash va yashirin iqtisodiyot ulushini kamaytirishga ham 
xizmat qiladi. Quyida keltirilgan 1-rasmda soliq nazoratining umumiy tasnifi ushbu jarayonlarni tizimli ravishda 
o‘rganish va tasniflash imkonini beradi (1-rasm).

1-rasm. Soliq nazoratining umumiy tasnifi1

Soliq nazoratini tahlil qilishni, eng avvalo, soliq tekshiruvlaridan boshlash lozim. Tahlil jarayonida 400 ta 
mezon asosida “Avtokameral” tizimi samarali joriy etildi. Ushbu tizimning asosiy maqsadi soliq to‘lovchilarga 
ularning moliyaviy va soliq hisob-kitoblaridagi xato va kamchiliklarni oldindan aniqlash imkonini berish, shu 
orqali soliq tekshiruvlari o‘tkazilishining oldini olishdan iboratdir. “Avtokameral” tizimi barcha mezonlarni oshkora 
tarzda taqdim etib, soliq to‘lovchilarga o‘z hisobotlarini mustaqil ravishda tahlil qilish, xatoliklarni aniqlash hamda 
zarur hollarda tuzatishlar kiritish imkoniyatini kengaytirdi.

Ushbu imkoniyatdan 49 723 ta soliq to‘lovchi samarali foydalangan bo‘lib, qayta hisoblangan hisob-
kitoblarni taqdim etdi. Natijada jami 2,3 trillion so‘mlik qo‘shimcha soliq tushumlari hisoblab chiqildi va tuzatildi. 
Shu bilan birga, mazkur tadbirkorlik subyektlarida soliq tekshiruvlari o‘tkazilmadi hamda ularga nisbatan 
qo‘llanishi mumkin bo‘lgan 1,1 trillion so‘m miqdoridagi moliyaviy jarimalarning oldi olindi.

Tahlil natijalari shuni ko‘rsatadiki, “Avtokameral” tizimi soliq ma’murchiligida samaradorlikni sezilarli 
darajada oshirdi, soliq to‘lovchilarga huquqiy aniqlik va moliyaviy barqarorlikni ta’minladi, shuningdek, 
tadbirkorlik subyektlarida o‘z-o‘zini nazorat qilish va mas’uliyatni kuchaytirdi. Mazkur tizimning joriy etilishi 
soliq tushumlarini oshirish bilan birga, davlat va soliq to‘lovchilar o‘rtasidagi munosabatlarni yanada ochiq va 
ishonchli qildi. Shuningdek, tizim samaradorligini yanada oshirish maqsadida soliq ma’murchiligi organlari 
tomonidan tahliliy va monitoring vositalari bilan integratsiyalashgan “Avtokameral” platformasini rivojlantirish 
tavsiya etiladi. Bu esa kelgusida soliq nazorati jarayonlarini soddalashtirish, resurslarni tejash hamda moliyaviy 
jarimalarning oldini olish imkoniyatlarini yanada kengaytiradi.

Yirik soliq to‘lovchilar bo‘yicha 2025-yil davomida olib borilgan soliq nazorati faoliyati tahlili shuni ko‘rsatadiki, 
nazoratning samaradorligi soliq tushumlarining aniqligi hamda moliyaviy intizomni ta’minlashda muhim rol 

1	  Muallif tomonidan ishlab chiqilgan.

o‘ynaydi. Jami 992 ta soliq tekshiruvi natijasida 2 085,0 mlrd so‘m soliqlar hisoblangan bo‘lib, shundan 782,2 
mlrd so‘m undirildi hamda 501,8 mlrd so‘m ortiqcha to‘lov summasi qisqartirildi. Ushbu ko‘rsatkichlar soliq 
organlarining yirik soliq to‘lovchilarni muntazam monitoring qilishi va ularning faoliyatidagi moliyaviy oqimlarni 
tizimli tarzda tahlil qilishi natijasida erishilgan samarani namoyon etadi.

Kameral tekshiruvlar natijalari tahlil qilinganda, 803 ta korxonada jami 1 084,0 mlrd so‘m soliqlar hisoblangan 
va shundan 548,9 mlrd so‘m undirildi. Bu holat kameral nazoratning ortiqcha to‘lovlarni kamaytirish hamda 
soliq tushumlarini oshirishdagi muhim vosita ekanligini ko‘rsatadi. Kameral tekshiruvlar soliq to‘lovchilar bilan 
mas’uliyatli hamkorlikni ta’minlashga hamda ularning o‘z-o‘zini nazorat qilishini rag‘batlantirishga xizmat qiladi.

Sayyor soliq tekshiruvlari yuqori riskli korxonalarni aniqlash va moliyaviy jarimalarni qo‘llash orqali soliq 
majburiyatlarini nazorat qilishda muhim rol o‘ynaydi. 2025-yil davomida 78 ta yuqori riskli korxonada sayyor 
tekshiruvlar o‘tkazilib, jami 141,5 mlrd so‘m miqdorida moliyaviy jarimalar qo‘llanildi va shundan 44,8 mlrd so‘m 
undirilishi ta’minlandi. Ushbu ko‘rsatkichlar yuqori riskli subyektlar ustidan nazoratning samaradorligini hamda 
davlatning moliyaviy manfaatlarini himoya qilishdagi ahamiyatini aks ettiradi.

Soliq auditi bo‘yicha natijalar yirik korxonalarning moliyaviy faoliyatida aniqlik va oshkoralikni ta’minlash 
imkonini beradi. 111 ta korxonada o‘tkazilgan audit natijasida 859,4 mlrd so‘m soliqlar hisoblangan va shundan 
188,4 mlrd so‘m undirildi. Bu esa soliq auditi vositasida soliq to‘lovchilarning moliyaviy axborotlarini chuqur tahlil 
qilish hamda xatoliklarni aniqlash samaradorligini ko‘rsatadi.

Yil davomida olib borilgan monitoring natijalari ham yakuniy samaradorlikni tasdiqlaydi. Soliq nazorati 
bo‘yicha 84 ta tekshiruvda 67,4 mlrd so‘m soliqlar hisoblangan bo‘lib, shundan 59,6 mlrd so‘m undirildi va 
9,5 mlrd so‘m ortiqcha to‘lovlar qisqartirildi. Kameral, sayyor va audit tekshiruvlarining har biri o‘ziga xos 
ahamiyatga ega bo‘lib, ularning uyg‘un ishlashi soliq ma’murchiligida samarali monitoring tizimini shakllantiradi. 
Shuningdek, tahlil shuni ko‘rsatadiki, soliq nazorati jarayonlarining samaradorligini oshirish uchun riskka 
asoslangan yondashuvni kengaytirish, elektron monitoring vositalarini joriy etish hamda soliq to‘lovchilar bilan 
ochiq hamkorlikni rivojlantirish zarur. Mazkur yondashuv ortiqcha to‘lovlar va moliyaviy jarimalarning oldini 
olishga, soliq tushumlarini oshirishga hamda tadbirkorlik subyektlarida moliyaviy barqarorlikni ta’minlashga 
xizmat qiladi.

X U L O S A  V A  T A K L I F L A R  
Xulosa sifatida shuni ta’kidlash mumkinki, soliq nazorati tizimi davlatning moliyaviy barqarorligini ta’minlash, 

budjet daromadlarini maksimal darajada va belgilangan muddatlarda yig‘ishni kafolatlash, shuningdek, 
iqtisodiy subyektlar faoliyatida soliq intizomini shakllantirish hamda mustahkamlashga yo‘naltirilgan kompleks 
institutsional mexanizm sifatida namoyon bo‘ladi. Iqtisodiy nuqtai nazardan, soliq nazorati nafaqat moliyaviy 
resurslarning samarali yig‘ilishini ta’minlashga xizmat qiladi, balki bozor subyektlari o‘rtasidagi raqobatni 
normativ jihatdan muvozanatlashtirish, ichki va tashqi investitsion muhitni barqarorlashtirish hamda iqtisodiy 
o‘sish jarayonlarini rag‘batlantirish kabi strategik ahamiyatga ham ega. Mazkur mavzuni yoritish davomida 
soliq nazoratining samaradorligini oshirish maqsadida elektron hisob-kitoblar va onlayn monitoring tizimlarini 
kengroq joriy etish, soliq qonunchiligi va soliq majburiyatlari bo‘yicha muntazam ma’rifiy ishlarni olib borish, 
seminarlar hamda treninglarni tashkil etish, soliqdan qochish, moliyaviy firibgarlik va noto‘g‘ri hisobot berish 
kabi xavflarni oldindan aniqlash mexanizmlarini takomillashtirish, shuningdek, soliq tushumlari va iqtisodiy 
subyektlar faoliyati to‘g‘risidagi ma’lumotlarning aniqligi hamda shaffofligini oshirish zarurligi asoslab beriladi.

